
 Ушбу мақолада Молиявий ҳисоботнинг халқаро стандартларини 

Ўзбекистон Республикаси амалиётида қўллаш имкониятлари ва муаммолари 

кўриб чиқилган. Молиявий ҳисоботнинг халқаро стандартларига ўтишнинг 

ҳуқуқий асослари, яратилган шароитлар ва мавжуд муаммолар бўйича 

маълумотлар берилган. Ўзбекистонда Молиявий ҳисоботнинг халқаро 

стандартларини қўллашнинг ижобий ва салбий жиҳатлари  таҳлил қилиниб 

хулосалар берилган. 

бухгалтерия ҳисобининг миллий стандартлари, конверсия жараёни, 

трансформация, аутсорсинг.  

 

Ўзбекистон иқтисодиётини ҳозирги даврда жахоннинг глобал иқтисодиёти 

билан интегратсиялашуви ва республикага кўп сонли хорижий инвесторларни 

кириб келаётгани бугунги кунда амалда қўлланилаётган бухгалтерия ҳисобини 

миллий тизимини молиявий ҳисоботни халқаро тизимига ўтишни талаб 

қилмоқда.  

Янги иш шароитларига ўтиш, иқтисодий алоқаларнинг кенгайиши, 

хорижий инвесторларни жалб қилиш орқали мамлакат ичидаги рақобатнинг 

кучайиши, молиявий-иқтисодий алоқаларнинг жаҳон бозорига интеграция-

лашуви Ўзбекистон бухгалтерия ҳисобини халқаро стандартларга мослашти-

ришни тақозо этди. 

Молиявий ҳисоботни халқаро стандартларига ўтишнинг ҳуқуқий асослари 

бўйича бир нечта ҳужжатлар ишлаб чиқилди, жумладан: 

Ўзбекистонда Бухгалтерия ҳисобини миллий тизимини молиявий 

ҳисоботни халқаро тизимига ўтиш мақсадида  Ўзбекистон Республикасининг 

“Бухгалтерия ҳисоби тўғрисидаги” қонуннинг 10-моддасига (Бухгалтерия 

ҳисоби ва ҳисоботини ташкил этиш) “Бухгалтерия ҳисоби субектлари молиявий 

ҳисоботнинг халқаро стандартларини қонунчиликда белгиланган тартибда 

қўллаши мумкин” лиги тўғрисидаги  қўшимча киритилди. [1]  

Бир турдаги ҳисоботлар тизимидан янги турдаги ҳисоботлар тизимига 

ўтишда кўп саволлар ва муаммолар бўлиши эхтимолдан холи эмас ва янги 

тизимга ўтиш тизимли ёндашув ва тегишли услубий кўрсатмаларсиз мумкин 

эмас. Ўзбекистон Республикасини молиявий ҳисоботнинг халқаро стандартлари 

тизимига ўтиш учун имкониятлар яратиш мақсадида Ўзбекистон Республикаси 

Президентининг 2020 йил 24 февралда  ПҚ-4611-сон “Молиявий ҳисоботнинг 

халқаро стандартларига ўтиш бўйича қўшимча чора-тадбирлар тўғрисида”ги 

қарори қабул қилинди. [2] 

Ўзбекистонда молиявий ҳисоботнинг халқаро стандартларини қўллаш 

учун Вазирлар Маҳкамаси 24.08.2021 йилда 507-сонли “Молиявий 

ҳисоботларни халқаро стандартларини эътироф этиш ва унга изоҳ матни 

тартиби тўғрисидаги Низомни” тасдиқлади. Ушбу ҳужжатда молиявий 

ҳисоботларни халқаро стандартларини эътироф этиш ва унга изоҳ матнини 

келгусида Ўзбекистонда қўллаш бўйича ишлаш тартиби белгилаб берилди. [3]  

Бозор иқтисодиётига ўтиш муносабати билан манфаатдор томонлар ўз 

ихтиёридаги маблағларни қандай қилиб энг яхши инвеститсия қилиш тўғрисида 

онгли қарор қабул қилишлари  учун бухгалтерия ҳисоби хўжалик юритувчи 

субектнинг фаолияти тўғрисидаги маълумотларни йиғиш, қайта ишлаш ва 

этказиш воситасига айланиб бормоқда. 

Ўзбекистон Республикаси иқтисодиётига хорижий инвеститсияларнинг 

киритилиши билан бухгалтерия ҳисобининг интегратсиялашуви бошланди. 

Жорий ҳисоб тизимида янги атамалар, тамойиллар, усуллар, ҳисоблар ва 

ҳисобот турлари акс этмоқда. Эндиликда бухгалтерия ҳисоби нафақат хўжалик 

юритувчи субъектда, балки корхонада содир бўлаётган жараёнларни кузатиш, 

ҳисобга олиш, таҳлил қилиш ва маълумотларни тўплашда ҳам бевосита 

иштирок этиш босқичига киритилди. [5]  

Бухгалтерия ҳисоби ҳар қандай ташкилот фолиятининг муҳим жиҳати 

ҳисобланади. Бухгалтерия ҳисобининг асосий вазифаси корхона фаолияти ва 

унинг молиявий ҳолати тўғрисида тўлиқ ва аниқ маълумотларни 

шакллантиришдан иборат, бошқача айтганда, молиявий ҳисоботлар тўғри, ўз 

вақтида ва муайян бухгалтерия қоидаларига мувофиқ бўлиши керак. 

Бухгалтерия ҳисоби тамойиллари жамиятнинг иқтисодий соҳадаги 

ривожланиши билан боғлиқ ҳолда ривожланади ва ўзгаришларга дуч келади.  

Мулкчилик ва тармоқ шаклидан қатъий назар, барча хўжалик юритувчи 

субъектларда молиявий ҳисоботларини миллий стандартлардан халқаро 

стандартлар асосида тузиш муҳим ҳисобланиб, халқаро стандартлар асосида 

тузилган молиявий ҳисоботларни хорижий инвесторлар томонидан танишиш 

имкониятига эга бўлиши ва ўзининг сармоясини киритиш бўйича энгилликлар 

туғдиради.  

Ҳозирги вақтда иқтисодиётнинг энг муҳим вазифаси давлат 

монополиясини қайта ташкил этиш ва бозор тизимини ривожлантиришга тўлиқ 

мос келадиган янги ҳисоб сиёсатини яратишдир. 

Бухгалтерия ҳисоби маълум бир хўжалик юритувчи субъект тўғрисида 

молиявий маълумотларни аниқлаш, қайта ишлаш ва молиявий ҳисобот шаклида 

фаолият юритувчи субъектнинг молиявий ҳолатига қизиқувчи 

фойдаланувчиларга маълумотни етказиб беришни амалга оширадиган ахборот 

тизимдир. 

Бухгалтериянинг мақсади – турли фойдаланувчиларни маълумотга бўлган 

эҳтиёжини, ушбу маълумотни олиш учун энг кам сарф-харажатлар билан 

қондиришдир. Ўз-ўзидан маълумки қарорларни қабул қилиш учун ахборот 

тизимдан фойдаланиш натижасида олиниши мумкин бўлган иқтисодий нафлар 

ушбу тизимга кетган харажатлардан устун бўлиши лозим.  

Демак, молиявий ҳисоботнинг халқаро стандартлари предмети бўлиб, 

халқаро стандартлар асосида пул ифодасида акс эттириладиган хўжалик 

маблағлари, шу маблағлар манбалари, уларнинг хўжалик фаолияти ва молиявий 

натижалари бўлиб ҳисобланади.  

Хўжалик юритувчи субъектларда моддий ва номоддий активлар, 

мажбуриятлар, капитал, даромад ва харажатлар, фойда ва зарарлар ҳамда 

уларнинг ҳаракати билан боғлиқ бўлган хўжалик, молиявий ҳисоботнинг 

халқаро стандартларининг объектлари ҳисобланади. 

Ҳозирги вақтда акционерлар ва бошқа фойдаланувчилар учун 

тайёрланаётган молиявий ҳисоботларда мамлакатдан мамлакатга ўтиб 

бораётган, айрим ҳолларда бир мамлакатдагина фойдаланиладиган бухгал-

терлик принциплари ва қоидалари ишлатилмоқда.  

Шундай қилиб бухгалтерлик ҳисоботларида таққосланувчанлик етишмас-

лиги мумкин. Бу ҳолатнинг ноқулайлиги шундаки, молиявий ҳисоботдан 

фойдаланадиган инвестицион таҳлиличилар ва бошқа фойдаланувчилар 

ҳисоботни таҳлил қилиш жараёнида унинг турли стандартларга биноан 

тузилганлиги туфайли қўшимча харажатлар қилишига тўғри келади. Улар 

ҳисоботларни тушунтиришида чалкашликларга дуч келишлари ҳам мумкин. 

Ушбу жараён билан боғлиқ ҳолда капиталнинг жаҳон бозорида самарали 

рақобат ёмонлашиши, компаниялар эса капитални сақлаш бўйича юқори сарф-

харажатларни ўз зиммаларига олишларига тўғри келади. Энг асосийси, турли 

мамлакатлар учун турлича фойда миқдори кўрсатилиши оқибатида 

бухгалтерлик ҳисоботларига ишонч йўқолади.  

Ҳисоботларнинг халқаро миқёсдаги турли туманлиги қуйидагиларга олиб 

келади:  

- молиявий ҳисоботларни тузишга кетадиган харажатларнинг мўлжалдан 

юқори даражада бўлиши – чунки транснатсионал компаниялар ўз фаолиятлари 

ҳақида турли мамлакатлар учун турлича ҳисоботлар тузишга мажбур 

бўладилар;  

- тижорат компаниялари турли мамлакатлардаги фаолиятлари молиявий 

натижаларини баҳолаш учун ягона тизимга эга бўлиш эҳтиёжи туғилади. 

Компаниялар, бундан ташқари, уларнинг ташқи ҳисоботлари фаолиятни 

баҳолашнинг ички баҳолашларига мос тушишларини ҳам хоҳлайдилар. Бу икки 

мақсадга эришиш эса турли мамлакатлардаги ҳисоботлар турлича бўлгани 

ҳолда жуда мушкул ҳисобланади. [4] 

Молиявий ҳисоботнинг халқаро стандартлари шунингдек, бухгалтерлик 

стандартларини ишлаб чиқувчи органлари ҳали тузилмаган ёки стандартларни 

ишлаб чиқишга ресурслари етарли бўлмаган ривожланаётган мамлакатлар учун 

ҳам жуда фойдалидир. Молиявий ҳисоботнинг халқаро стандартларини ишлаб 

чиқиш ўзига яраша харажатларни талаб қилади, айниқса алоҳида мамлакат 

учун стандартлар ишлаб чиқиш чиқим нуқтаи назаридан самарасиздир.  

Ташқи иқтисодий молиявий қарорларни қўллаб қувватлаш учун эса, 

албатта, бутун жаҳон учун молиявий ҳисоб ва ҳисобот бўйича таркибан бир 

хил, умумқабул қилинган ва мажбурий стандартлар тўплами зарурдир.  

Амалдаги молиявий ҳисоботларни молиявий ҳисоботларнинг халқаро 

стандартлари бўйича тайёрлаш икки ҳил усулда амалга оширилиши мумкин: 

конверсия жараёни ёрдамида (параллел ҳисоб усули) ва трансформация усули 

ёрдамида. 

Конверсия жараёни иккита молиявий ҳисобот тизимида бухгалтерия 

ҳисоби маълумотларини шакллантиришни ёки бухгалтерга икки турдаги 

ҳисоботларни яратишга имкон берадиган дастурий таъминот шаклларидан 

фойдаланишни талаб қилади, яъни молиявий ҳисоботларнинг халқаро 

стандартлари ва бухгалтерия ҳисобининг миллий стандартлари. 

Параллел ҳисобни юритишда компания келгусида фақат яхши холатда 

ушлаб, янгилаб ва хизмат кўрсатиб туриладиган замонавий автоматлашган 

бухгалтерия ҳисоби тизимини ҳарид қилиш учун бирламчи молиявий 

инвестиция киритиши керак бўлади.     

Трансформация олдин бухгалтерия ҳисобининг миллий стандартлари 

бўйича тайёрланган молиявий ҳисоботни ҳар бир моддаларини тўғрилаш ва 

барча бирламчи ҳисоб маълумотларини молиявий ҳисоботларнинг халқаро 

стандартларига муофиқ қайтадан тузиш жараёнини ўзида акс эттиради. 

Молиявий ҳисоботларнинг халқаро стандартлари бўйича ҳисоботни 

тайёрлашда компания маълумотларни бухгалтерия ҳисобининг миллий 

стандартлари талабларига муофиқ ёритади ва фақат керак бўлганда 

ўзгартирилган маълумотлар  молиявий ҳисоботларнинг халқаро стандартларига 

тўғри келиши учун, молиявий ҳисоботга  ҳар хил ўзгартиришлар ва 

тўғрилашлар киритади.  Трансформация ҳар хил компютер дастурларини 

жорий қилинмайдиган кам харажат усул ҳисобланади ва кўпроқ кичик 

компаниялар томонидан ишлатилади. Молиявий ҳисобот белгиланган тартибга 

кўра электрон шаклда тайёрланади. Одатда трансформацияни ягона алгоритми 

мавжуд эмас ва ҳар бир ҳолатда индивидуал ёндашув талаб этилади. Ҳисоботни 

ўзгартираётган ҳар қандай мутахассис ҳар бир аниқ ташкилотни ҳисоботига 

нисбатан ўзгартиришларни усули ва босқичларини мустақил аниқлаш ҳуқуқига 

эга. Кўп холларда ҳисоботларни трансформацияси аудиторлик компания-

ларининг махсус хизматлари тўпламига киради, бухгалтерия хизматлари 

аутсорсинги объектидир, булар ҳам молиявий сарфларни талаб қилади.  

Ҳар бир усулни ўзининг яхши ва ёмон томонлари мавжуд. Ҳар бир 

компания ўзи учун қайси усул фойдали эканини ўзи аниқлаши керак.  

Конверсия  усулини яхши томони биринчидан, молиявий ҳисоботларнинг 

халқаро стандартлари бўйича ҳисобот доимий асосда ва бухгалтерия 

ҳисобининг миллий стандартлари бўйича тузилган ҳисоботни тугатиш 

муддатидан қатъий назар тайёрланади. Иккинчидан, усул молиявий ҳисоботни 

кўпроқ солиштирма баҳолаш ва муҳокама тизими билан тақдим этилади ва 

шунинг учун аниқ маълумотларни ўзида акс эттиради.   

Трансформация усулининг яхши томони ушбу усулни тадбиқ этишга кам 

маблағ сарфланишидир.  

Молиявий ҳисоботларнинг халқаро стандартларига ўтиш компанияга ҳам 

ижобий, ҳам салбий таъсир кўрсатиши мумкин.  

Юқоридагиларни таҳлил қилган ҳолда Ўзбекистон Республикасига 

молиявий ҳисоботларнинг халқаро стандартлари жорий қилишни ижобий ва 

салбий томонларини таъкидлаб ўтмоқчиман. 

Ижобий томонлари:  

- шаффофликни, кўрсаткичларни солиштришни ошириш, бошқарув 

таҳлили сифатини имкониятларини кенгайтириш ва халқаро молиявий 

бозорларга, ташқи тўғридан-тўғри инвестицияларга кириш имкониятини  

яратилиши; 

-  йирик компанияларнинг молиявий ҳисоботларни молиявий 

ҳисоботларнинг халқаро стандартларига мувофиқ тузишга ўтиши меҳнат 

бозори таркибининг ўзгаришига таъсир қилади. Бу халқаро молиявий ҳисобот 

стандартлари ва халқаро аудит стандартлари билан ишлайдиган 

мутахассисларга талабнинг ортиши бўлади, бу эса бундай мутахассисларга 

меҳнат бозоридан таклифнинг ўсишини билдиради, ҳамда ходимларнинг 

малакасини ошириш институлари ривожлана бошлайди. Бироқ, бу ерда ҳам 

муаммолар бор, яъни ушбу ходимларнинг таълим олиши учун 

аккредитацияланган марказларнинг камлиги ва бу марказларда  таълим олиш 

нархи ҳам анча юқорилиги; 

- компаниялар учун талбаларга жавоб берадиган мутахассислардан ташкил 

топган ўз штатига эга бўлиш ёки шататда бўлмаган мутахассисларни 

хизматидан фойдаланиш яъни бухгалтерия хизматлирини кўрсатадиган 

аутсорсинг компанияларни ишлатиш  имконияти ҳам пайдо бўлади. Ҳозирги 

кунда аутсорсинг жараёни республикамизда бир нечта вазирликларда кенг 

қўлланилмоқда. Ҳозирча бундан юкларни ташишда, овқатлантириш, майиший 

хизмат кўрсатиш ва бошқа йўналишларда фойдаланилмоқда. Балки яқин 

келажакда бухгалтерия хизматининг вазифалари ҳам аутсорсинг хизматига 

ўтиши мумкин. 

Салбий томонлари:   

- бухгалтерия ҳисобининг миллий стандартларининг бухгалтерия 

ҳисоботларини молиявий ҳисоботларнинг халқаро стандартларига 

трансформация қилишни қийинлиги, паралллел ҳисобни олиб боришда 

бошқарув сарфларининг ўсиши, молиявий ҳисоботларнинг халқаро 

стандартлари бўйича ҳисоботларни тузишда тажрибали юқори мутахассисликга 

эга бўлган мутахассис-бухгалтерлар ва аудиторлар учун тасдиқланган услубий 

йўриқномаларни йўқлиги;  

- қонун ҳужжатларининг номувофиқлиги, бир қатор компаниялар 

раҳбариятининг молиявий ҳисоботларнинг халқаро стандартларига ўтиш 

зарурлигини тушунмаслик, ҳаттоки уларнинг баъзиларининг молиявий 

ҳисоботларда тўлиқ ва шаффоф маълумотларни акс эттиришга қаршилик 

кўрсатиши;  

- молиявий ҳисоботларнинг халқаро стандартларининг жорий этилиши ва 

компаниянинг молиявий ҳисоботларини молиявий ҳисоботларнинг халқаро 

стандартларига мувофиқ нашр этиш талабларига риоя этилиши устидан 

тегишли назорат тизими органларини керакли даражада фаолият олиб 

бормаётгани. 

Шундай қилиб, молиявий ҳисоботларнинг халқаро стандартларига ўтиш 

жараёни мураккаб, кўп қиррали жараён бўлиб, у иқтисодий воқеликнинг 

ривожланиш суратларига муофиқ содир бўлиши ва амалдаги миллий 

бухгалтерия тизими ва амалиётчи бухгалтерларнинг янги киритилган тартиб-

қоидаларга таёрлигига боғлиқдир.    

Хулоса қилиб айтганда, Ўзбекистон компаниялари учун молиявий 

ҳисоботларни молиявий ҳисоботларнинг халқаро стандартлари бўйича тузишга 

ўтишда асосий далилллар шундан иборатки, бундай ўтиш махаллий 

компанияларнинг очиқлиги ва шаффофлигини таъминлаш, уларнинг 

рақобатдошлигини ошириш, улар томонидан жалб қилинаётган қарзларни ва 

тўғридан-тўғри хорижий инвестицияларни нархларини пасайтиришдаги муҳим 

қадам бўлиши керак.     

